
Cymdogaethau Cymraeg: yr Her 
Cyflwyniad Euros Lewis i Gyfarfod Cynllunwyr Iaith Cymru 
Pabell y Cymdeithasau 
Eisteddfod Genedlaethol Cymru, Caerdydd, 2008 
 
 
Yng nghyd-destun cymdogaeth (‘community’) y cwestiwn yw ‘beth yw’r 

berthynas rhwng dyfodol sy’n gwbl bosib a gwrthdyniadau a rhwystrau y 

presennol’. Y beirniad diwylliannol a’r sosialydd y diweddar Raymond Williams 

bia’r cwestiwn, cwestiwn y bu iddo ymrafael yn greadigol ag e yn ystod 70au’r 

ganrif diwethaf. Ddeng mlynedd ar hugain yn ddiweddarach, a deng mlynedd 

ers datganoli y cwestiwn i ni heddiw yw pam fod cwestiwn Williams yn dal i 

fod mor boenus o berthnasol i’r cymdogaethau Cymraeg. Mae’r ateb ynghlwm 

wrth y gair ‘datganoli’; gair sydd pe bae yn rhy gysygredig i’w archwilio’n fanwl 

(trwy rym ein dyheadau hunanlywodraethol). Ond os y’n ni am ddarganfod 

pam fod celfyddyd y posib i’w weld yn gelfyddyd mor gyffredinol amhosib o 

bersbectif y broydd Cymraeg mae angen llai o barch: mae angen cwestiynu 

beth, mewn gwirionedd, y mae ‘datganoli’ wedi’i olygu. Do, cafwyd symudiad 

ystyrlon o ganolbwynt (a newid cyfatebol o raddfa) yn nhermau llywodraethu. 

A do, cafwyd tueddiadau o bolisi sy’n dechrau awgrymu arwahanrwydd 

llywodraeth Caerdydd oddi wrth lywodraeth Llundain. Ond tueddiadau ac 

amrywiadau ydynt o fewn yr un meddylfryd a threfn sylfaenol; trefn sy’n 

cynnal cydgynllwyn o rym yn seiliedig ar werthoedd a blaenoriaethau 

arianyddol globaleiddiol; trefn sy’n llywodraethu trwy gyfrwng prif arfau y 

genedl-wladwriaeth: cynllunio a rheoli canolog. Felly, ar waethaf daeargryn 

sylweddol datganoli mae’r hen drefn wedi goroesi. Yn wir, honna amryw i’r 

meddylfryd pwergarol hwn fagu gwreiddiau dwfn a lled-farrus ym mhridd Parc 

Cathays a Bae Caerdydd. Yn y cyd-destun hwn nid datganoli a gafwyd ond 

ail-ganoli: ail-ganoli meddylfryd a threfn ganoledig.  

 

Mae trefn ganoledig yn drefn seml. Dwy elfen sydd iddi: canol ac ymyl. Yn 

driw i’w gwreiddiau ymerodrol, grym sydd yn y canol. Mae pawb a phobman a 

phopeth arall ar yr ymyl. Ac ar ymyl yr ymyl, wele: y cymdogaethau Cymraeg. 

 

Yn ystod wythnos yr Eisteddfod Genedlaethol cyhoeddodd yr Is-Weinidog 

Datblygu Economaidd, Leighton Andrews, fwriad Llywodraeth y Cynulliad i 

fuddsoddi miliwn o bunnoedd ym mhrosiectau ‘adfywio’ cymdogaethau 

Cymraeg. Mae’r cyhoeddiad hwn i’w groesawu’n fawr yn bennaf am ei fod yn 

gynabyddiaeth o anghenion (os nad potensial) penodol y cymdogaethau hyn. 

Yn dynn ar sawdl adroddiad Cymdeithas Cledwyn mae’n gosod grym o fwriad 

y tu cefn i hen addewid Iaith Pawb i ddiogelu ecoleg economaidd 

cadarnleoedd yr iaith. Mae’r cymhelliad yn glodwiw. Ac mae yma gyfle go 

iawn (o’r diwedd) i weithredu’n gadarnhaol. Ond i lawn gwrdd â her y sefyllfa 

sydd ohoni mae angen i lywodraeth Cymru’n Un gymryd cam mwy radical 

fyth, cam a fyddai’n gosod sail ar gyfer meddylfryd a threfn lywodraethol 

wirioneddol ddatganoledig.  

 

Fel cyhoeddiad Leighton Andrews, mae rhaglen Cymunedau’n Gyntaf yn 

seiliedig ar fwriadau da. Mae’r teitl yn datgan hynny: rhoi ‘cymunedau’ yr 

ymylon yn ‘gyntaf’ (hynny yw yn y canol). Ond ni all yr un Gwydion o sbinfeistr 

hawlio fawr o lwyddiant i’r rhaglen ag argyhoeddiad. Mae’r rheswm dros 

hynny yn syml. Ar waethaf y cymhelliad, cadarnhau grym y canol a gwendid 

yr ymylon a wna ‘Cymunedau’n Gyntaf’. Rhaglen ‘outreach’ yw: llaw yn 

ymestyn o’r canol gan gynnig meddygyniaeth o arian ar gyfer pob anhwylder; 

ond llaw a dry’n fys cyhuddgar ac yn ddwrn dwrdiol os na chydymffurfir â’r 

cynllunio a’r rheoli canolog. A llaw a fydd, hwyr neu hwyrach, heb os nac 

onibai, yn cael ei dynnu yn ôl at ganol y corff o rym. Ar waethaf pob 

cymhelliad da, yr holl rethreg gadarnhaol a’r buddsoddiadau ariannol 

sylweddol nid oes dim wedi newid. Yn y canol y mae’r grym a’r cyfoeth. Ar yr 

ymyl y mae’r cymdogaethau di-rym a thlawd.  

 

Os yw Llywodraeth Cymru’n Un o ddifrif ynglyn â diogelu a datblygu 

cymdogaethau Cymraeg mae angen rhywbeth mwy na chymhelliad da ac 

addewidion o arian. Mae angen gweithredu gwirioneddol radical. Mae angen 

gweddnewid map y canol a’r ymyl. Mae angen sefydlu perthynas newydd 

rhwng yr holl asiantaethau llywodraethol a chadarnleoedd organig y Gymraeg 

a’i siaradwyr. Mae angen troi ‘datganoli’ yn ‘ddad-ganoli’.  

 

O gymryd y cam ariannol-anghostus hwn y mae ymestyniad y canol tuag at yr 

ymyl yn un sydd â’r potensial i weddnewid perthynas y naill wrth y llall; i greu 

daearyddiaeth wleidyddol wirioneddol Gymreig. Wrth ddad-ganoli cydio dwylo 

yw nod yr ymestyn o’r canol hanesyddol tuag at yr ymyl: cydio dwylo er 

trosglwyddo rhywbeth llawer mwy gwerthfawr nag arian: grym. Hynny yw, yn y 

bartneriaeth ddad-ganoledig mae’r corff canolog yn gollwng gafael ar ei hawl 

absoliwt ar gynllunio a rheoli. Mae’n cydnabod ac yn rhoi yn ôl i’r gymdogaeth 

weithredol ystyrlon yr hawl a’r rhyddid i ddychmygu ei dyfodol ei hunan. Ac yn 

y cydnabod hynny mae’n ymddiried ynddi. Ac yn yr eiliad o ymddiried y mae 

‘dim byd llai na chwyldro’ yn bosib – cyfres o chwyldroadau bach ar draws 

broydd hanesyddol Gymraeg y gorllewin a’r gogledd.  Os mai cynllunio a 

rheoli yw prif arfau’r wladwriaeth ganoledig ganol-oesol, hyder ac egni yw 

tanwydd nerthol y chwyldro hwn wrth i lywodraeth wirioneddol radical ryddhau 

potensial creadigol y cymdogaethau Cymraeg – potensial sy’n Glyndwr-gysgu 

o ran gallu a hir ymarfer y broydd o gyd-ddyheu (ac anghytuno) o gyd-drafod 

(a chynhenu) ac o gydweithio a chyd-greu (ar waethaf, ac ar gefn, pob 

annibyniaeth barn).  

 

Mae’r her yn un ddeublyg felly. I’r cymdogaethau Cymraeg y sialens gyntaf yw 

iddynt ddiffinio eu hunain o’r newydd a hynny ar sail eu diwylliant gweithredol 

cyfoes yn hytrach na phatrymau hanesyddol-sentimental neu fiwrocrataidd-

amhriodol. Dyma’r cam cyntaf tuag at ymbweru, cam nad oes angen aros am 

ymyrraeth yr un asiantiaeth allanol i’w ysgogi.  Trwy roi’r diwylliant cyfoethog o 

berthyn a chonsyrn ar waith mae modd ail-sefydlu arfer creadigol-ragweithiol 

uwch feddylfryd ceidwadol-adweithiol. 

 

Yr her i Lywodraeth y Cynulliad, ei wasanaeth sifil a’i holl asiantaethau lled 

braich (Bwrdd yr Iaith a Chyngor y Celfyddydau et al) yw cefnogi’r diwygiad 

angenrheidiol hwn trwy droi datganoli yn ddad-ganoli; trwy ymddiried. 

Oherwydd os yw cymdogaethau Cymraeg i oroesi mae angen claddu’r 

meddylfryd a threfn neo-drefedigaethol. Mae angen rhoi potensial brogarwch 

eangfrydig ar waith. Mae angen diffinio ein gwleidyddiaeth yn unol â’n 

diwylliant cydgyfranogol: sosialaeth Gymreig (a Chymraeg) sy’n blaenoriaethu 

pobl a lle uwch elw a masnach. Ac mae angen gwneud hynny nid yn unig er 

mwyn Cymru ond hefyd er mwyn gwledydd a diwylliannau bychain ar hyd a 

lled y byd. Mae cynnal y status quo – waeth sawl miliwn a ddosrannir, waeth 

pob cymhelliad da – yn golygu gwrthod yr her, colli’r cyfle a gwadu’r dyfodol 

sydd, o bosib, dal yn bosib.  

 

Euros Lewis, Awst 2008 

 

Mae Euros Lewis yn ymgynghorydd ar gyfer cynllun Pwerdai Ceredigion, yn  
gadeirydd Y Ffwrwm (polisi ac ymchwil) ac yn gyfarwyddwr artistig Gŵyl y 
Cyfarwydd a Chwmni Cydweithredol Troed-y-Rhiw cyf. 
 


